Nevndin at endurskoða tingskipanina
Til Løgtingsformannin
Løgtingið samtykti 17. oktober 2006 í  løgtingmáli nr. 13/2006 at seta nevnd at endurskoða tingskipanina. Uppgávan hjá nevndini var saman við Løgtingsins Formansskapi at umhugsa og gera møgulig uppskot til broytingar í tingskipanini.
Løgtingið valdi 3. november 2006 hesar limir: Fyri Sambandsflokkin Kaj Leo Johannesen, fyri Fólkaflokkin Jørgen Niclasen, fyri Javnaðarflokkin Kristian Magnussen, fyri Tjóðveldisflokkin Heidi Petersen, fyri Fólkaflokkin Jørgen Niclasen, fyri Miðflokkin Jenis av Rana og fyri Sjálvstýrisflokkin Kára P. Højgaard. 

Nevndin skipaði seg á fundi 8. november 2006 við Edmundi Joensen sum formanni og Hergeiri Nielsen sum næstformanni. 
Nevndin hevur havt 11 fundir 7., 8. og 29. november 2006, 11., 18. og 25. januar, 7., 14., 15., 20.og 28. februar 2007.
Nevndin hevur viðgjørt tingskipanina gjølliga og hevur avgjørt at mæla til ávísar broytingar. Miðað hevur verið eftir so vítt gjørligt at gera broytingar, sum semja er um.
Ynski hava verið frammi um at gera minnilutaverjurnar í Tingskipanin betri, men vann hetta ikki frama, tí tær verða mettar at vera nøktandi. 
Spurningurin, um virkið hjá løgtingsnevndunum skal  víðkast, so nevndirnar eisini kunnu taka mál upp, sum ikki eru beind í nevnd, hevur verið gjølliga umrøddur, men tekur meiriluti ikki undir við hesum.
Nógvar av broytingunum snúgva seg um at tillaga orðingarnar í tingskipanini soleiðis, at skjalagongdin í tinginum kann tillagast broytingum í kunningartøknini. Eisini verður skotið upp, at umsiting tingsins fær nýggj heiti, eins og miðað hevur verið eftir at taka burtur dupultásetingarnar.

Nevndin heitir á løgtingsformannin um at bera so í bandi, at hjálagda uppskot til broytingar í tingskipanini kann verða lagt fyri tingið í hesi tingsetuni soleiðis, at broytingarnar kunnu fáa gildi frá ólavsøku í ár.

